
Nuuk 10. oktober 2018 

UKA2018/217 

     Hans Enoksen Partii Naleraq  

 

 

Illunut sanaqataaffiusunut taarsigassarsiat pillugit Inatsisartut inatsisaat nr. xx, xx. xxx 2018-

imeersoq  

(Ineqarnermut Attaveqaqatigiinnermullu Naalakkersuisoq) 

 

Siullermeernera 

Illunut sanaqataaffiusunut taarsigassarsiat pillugit inatsisartut inatsisissaattut 

siunnersuut saqqummiuneqartoq oqaaseqarfigissavarput. 

Inuiaqatigiinni inissaqarnikkut pitsaasumik tamatta atugaqarnissarput 

sumiikkaluaruttaluunnit pisinnaatitaaffigaarput nunaqarfinniikkutta imaluunnit 

illoqarfinni najugaqaraluarutta. 

 

Nunatsinni inissiarpassuit aserfallakkiartuinnarput, ilaatigullu 

najorneqarsinnaanngitsutut isikkullit nutaanngitsorujussuit oquttullu 

inupparujussuarnik najorneqarput, tamakkulu peqqissutsikkut 

illersorneqarsinnaanngilluinnartumik ilaqutariippassuarnik meerartalinnik, 

inuusuttunik, utoqqarnillu najorneqarput, soorunami taamaattunik inuttaaqatitsinnut 

najugaqartitsinerput tulluusimaarutissaanngilluinnartoq oqaatigissavarput. 

 

Inissiarpassuit nutaanngiliartornertik tunngavigalugu akit appariartortussaagaluarput, 

akerlianilli akit qaffakkiartuinnarput, tamannalu akuersaaginnarsinnaajunnaarparput. 

Assersuutigalu ungasinngitsukkut oqaatigineqarpoq ilaqutariit ukiut 40-it sinnerlugit 

illumut akilersuigamik allaat 9000.00 kruunit tungaanut qaammammut 

najukkaminnut akiliisarlutik.  

 

Takusinnaavarput ukiut 40-it tungaanut akilersuisimagunik taava 

utoqanngorsimassapput.  Pissutsit tamakku ilungersunartorujussuit ataatsimut 

nerrivimmut ingilluta eqqartuisariaqalerpugut, innuttaasut amerlasuut taamak 

ajortigisumik ineqartillugit akit qaffakkiartuinnartut 

akuersaaginnarsinnaajunnaarpagut. 

 

Illunut sanaqataaffiusunut inatsimmik allannguiniarneq eqqarsaatigalugu sutigut 

pitsanngorsaanissarput eqqarsaatigilluatariaqarparput. Sanaqataanissami periarfissat 

aamma killeqartorujussuartut siunnersuutigneqartut takusinnaavagut, pingaartumik 

isorliunerusuni nunqarfinnilu illussaqarniarnikkut ajornartorsiutit 

annertoorujussuummata, illummi  nutaanngitsut aserfallassimasorujussuit massakkut 

ilaqutariippassuarnik inigineqarmata pitsaanerulissappata ullumikkornit 

pitsaanerusumik aaqqissuussisariaqarnerput saneqqussinnaanngilarput. 

 

Illullu mikisunnguit ilaqutariinnik amerlasunik inuttaqartunik  inigineqartarput, 

uffarfeqarnikkut periarfissaluttut, imeqanngitsut ilaatigullu perusuersartafeqanngitsut 

atortippagut, soorunami tamanna akuersaaruminaatsorujussuuvoq, peqqinnissakkut 

illersorneqarsinnaasumik atugaritissallugit innuttaasunut naleqquppallaanngimmata. 

 

Illoqarfinni anginerusuni illutaarniarneq ajornanngineroqaaq periarfissat pitsaasumik 

aningaasalersuisinnaanerillu aaqqissuunneqarnikuummata, tamannalu periarfissaq 

isorliunerusuni ajornarluinnarpoq nammineq kaasarfinnik akiliinngikkaanni. 

Illoqarnikkut pitsaanerulersitsinissamut apoorfiit piiarsinnaagaanni tamatsinnut 

pitsaanerusinnaasoq takorloorsinnaavarput. 

 

Assersuut inatsisissami aamma oqaatigineqarpoq nunaqarfimmi illunik 

inoqanngitsoqarpat sanaqateqarluni illuliorsinnaaneq periarfissinneqassanngitsoq illut 

inoqanngitsut tamarmik inoqartariaqarmata. Immaqami paasinarsinnaavoq kisiannili 

tassa nunaqarfinni illut inoqanngitsut tassaagajunnerupput illut 

inigineqarsinnaannginnamik amerlasuut qimanneqarsimasut, oquttut 

nutaanngitsoorujussuanngorlutik ikummatissamik atuiffiusorujussuit, taamaattumik 

neriutigaarput illut tamakkua taamatut inisseqqasut 

nanertuutissanngortinneqassanngitsut, nunaqarfimmiut illutaarsinnaanissaannut.  

 

Aammalu ilanngullugu nalileqqussavarput illoqarfiit sanaqataaffiusinnaasut tassalu 

Kangaatsiaq Qaanaaq Ittoqqoortoormiit taavalu nunaqarfiit kisimik 

periarfissinniarneqarnerat ilungersunartutut allat periarfissinnagit isigigatsigu. 

Taavami illoqarfiit allat minnerusut kiap illuliorfigissagamigit. Upernavik 

Qeqertarsuaq Narsaq Nanortalik Tasiilaq taakkuinnaalluunniit eqqaasagaanni 

periarfissat illuliornisssamut killeqartorujussuupput. 

 

Assersuutigalugu kujaatani Narsami, Nanortalimmilu illorpassuit 

najugarineqarsinnaanatik matuinnagarpassuit, takullugit ajorluinnarput, kiap taava 

tamakku matuuinnakkat illunik nutaaliornissat unilluinnarsimasut taarsersorniarpai, 

sanaqateqarluniluunniit taakkunani illuliorsinnaaneq mattunneqarpat. 

 

Tasiilami Upernavimmi illussaqarnikkut pisariaqartitsineq annertoorujussuuvoq, 

inuusuttut meeqqiortut aamma namminneq takorlugaqarput, namminerisaminnik 

angerlarsimaffittaarusullutik, imaanngitsoq inisimasuinnaalluni meeqqiornerit 

ingerlanneqassasut, illuliorsinnaanerit aamma taakkununnga periarfissaasariaqarput 

tamannalu aamma ataatsimiititaliami nalilersuisoqalerpat eqqarsaatigilluaqquarput. 

Nunaqarfinni aammalu illoqarfinni nammineerlutik illuliorsimasut ilaatigut suliffitsik 

aqqutigalu sinerissamut nuttartut nalunagu illuliorsimallutik nammineq sanallugu 

aammalu ilisimallugu sulereerunik atorfeqarunnaarunik angerlaqqittussaallutik 

illuliaminnut.   

 

Pissutsit ilungersunartorujussuit ilaatigut illuliorsimasut naammattoortarpaat, 

piffissarujussuaq atorlugu illulioriarlutik atorfitsik qimannagu utinngikunik illumik 

arsaarneqartarput taakkualu  ilaatigut akikitsuararsuanngorlugit amerlanertiigut 

illoqarfimmiunik pisiarineqartarput ” aasarsiortarfittut atugassanngorlugit” 

inatsisikkut aaqqiiffigineqartariaqarput innuttaasa uterfigisinnaassagaat, tassami 

tunineqarpata  aningaasartuutiminut  aserfallaatsaalisimagunik 

pitsanngorsaasimagunik ajoraluartumik annaasaqaannartarput, tamannalu 

pissusissamisoortut isigineqarsinnaanngilaq, pingaartumik piffissarujussuaq 

sananerminnut atorsimasaat eqqarsaatigalugit. 

 

Uani inatsimmi nutaanik sananeqartussanut ukiunut 20,-nut nalikillilerisarnissaq 

anguniarneqarpoq, taavaami illorput 43 illorput 69 taakkua amerlasuut 

nutaanngilillutik pisimasut sulili ukiunut nalikilleriffiusussanut 33,-nut 

anngussimanngitsut suneqarniarpat?  

 

Nunatsinni tamatta illoqarnissarput pisinnaatitaaffigaarput, tamaattumik uani 

inatsisissami siunnersuut tamakkiisumik isumaqatigissallugu assut ajornakusoorpoq, 

soorlulimi siunnersuummi anguniarneqartoq sapinngisamik ikinnerpaat illuliassat 

nunaqarfinni sananeqartarnissaat anguniarneqartoq. 

Illoqarnissaq nammineq pilerinarsarneqassaaq imaanngitsoq aporfissalersuilluni 

illuliornissat anguniarneqartariaqartut. Nunaqarfinni illorpassuit nutaanngitsut 

uffarfeqanngitsulluunniit eqqarsaatigissagaanni illunik pitsanngorsaanissaq 

saneqquneqarsinnaanngilaq. 

 

Taamatut oqaaseqarluta sanaartornermut ataatsimiititaliami eqqartorneqarnissaa 

innersuutigaarput. 


